
Kongoko Errepublika Demokratikoko Gobernuak FDLR Ruandako gerrillari hutuak armagabetu eta iheslariak indarrez aberriratzeko plan militarra adostu du Ruandako Gobernuarekin. 

Hutuak amaitzeko plana

Oskar Epelde - Nyabiondo 

Ez da borondatezko aberriratzerik izan. Horregatik, indarrez kanporatuko dituzte. Armekin armagabetuko dituzte FDLR Ruanda Askatzeko Indar Demokratikoko gerrillariak. Ruandatik joandako hutuen auzia konpontzeko, izan ere, guztiak garbitzea erabaki du Kongoko Errepublika Demokratikoko Gobernuak. Kongoko ministroen kontseilua hainbat egunez egon da bilduta Kinshashan, errefuxiatu hutuen arazoari irtenbide militarra emango diotela erabakitzeko. Ez dituzte bilera horietara gonbidatu Masisi eta Rutshuru eskualde zabaletako ordezkariak, hutu gehienak han bizi badira ere, hunde, nyanga eta beste hainbat etniatako kongoarrekin nahasita. Ez dira bileretan izan, baina badute Kabilaren asmoen berri: Gobernuak herrialdeko ipar-ekialdea garbitu nahi du; baliabide naturalen gaineko kontrola eskuratzeko oztopo den oro nahi du paretik kendu. 

Joan den astean Kongoko presidenteak eta James Kaberebe Ruandako armadaburuak bilera egin zuten. Atzo arte, baina, ez zen erabakitakoaz hitz erdirik filtratu. Kivu eskualdean gordeta bizi diren FDLRko gerrillarien aurka elkarrekin aritzeko plan militarraz ziren eztabaidatzekoak. Eta badirudi Kongoko ministroen kontseiluaren erabakiari erreparatuz gero, Keberebe eta Kabila ados jarri zirela. 

AFP agentziaren arabera, Ruandatik ihes egindako 6.000 errefuxiatu inguru bizi dira Kongon. Beste hainbat iturrik emandako datuak aintzat hartuta, baina, zenbaki hori handiagoa dela pentsa liteke; FDLRko eledunek 120.000 inguru direla ziurtatu dute. Gehienek armak badituzte ere, guztiak ez dira soldadu. Eta Masisiko iparraldean eta Walikalen, besteak beste, ohiko bizimodua egiten dute. 

Errefuxiatu hutuak 1994an iritsi ziren Kongora. Ihes egin zutenen artetik askok familia osatu dute, hemen bertan bizi ziren kongoarrekin zenbaitzuek. Euren seme-alabak Kongon hazi dituzten arren, ez dute erbestealdi erraza izan; bizitza klandestinora kondenatu zituen Kinshashako gobernuak errefuxiatu estatusa ukatuta. Halaber, ez ziren alderdi neutral izan Kongoko gerra zibiletan (1996-1997 eta 1998-2003), biktima baizik. 
Baliabide naturalen gerra 

Herritarrek ez dute armadaren jomuga izan nahi, eta, horregatik, Masisi eta Walikaletik barrena barreiatu dira. FDLRko bozeramaileek, bestalde, elkarrizketarako deia egin dute. Auziari irtenbidea emateko, Ruandako oposizioak eta Gobernuak hitz egin beharko luketela uste dute horiek -Kigaliko gobernuak Ruandatik kanpo nahi ditu errefuxiatu hutuak-. Laforge Bazeyeren arabera, errefuxiatuak aberriratzeko trabak baino ez ditu jarri Kigalik, horiek etxera itzultzeko inolako interesik ez baitu: «Kivuko ezegonkortasuna betikotzeko faktore garrantzitsua da LDFR. Eskualdeko baliabide naturalen gaineko kontrol ekonomikoa izateko aitzakia da». 

Laurent Nkunda buru duen talde armatu tutsiari nahiz barne bateraezintasunak direla-eta sortutako talde disidenteari-Bosco Ntabanga da talde horretako buruzagia-, baita Mai Mai miliziari ere, aurre egin behar izan diete azken urteetan hunde eta nyanga etniako komunitateek. Hala, FDLR-ren aurkako plan militarrak eurak dituztela jomuga uste dute Masisi eta Walikaleko kongoarrek. Beldur dira gerrillari hutuak akabatzeko operazioa ez ote den euren lurrak okupatzeko aitzakia hutsa izango. Izan ere, MONUC Nazio Batuen Erakundeko bake misioko komandanteak ere Janvier Karahiri Mai Mai milizien jenerala erosteko ahalegina egin du, «gerrillari hutuen ehizan» euren babesa izateko asmoz. Hala aitortu digu behintzat Karahirik. 
Uganda, Kivuko gerran 

Kongoko eta Ruandako gobernuak ez dira, hala ere, Kivuko eskualdean interesak dituzten bakarrak. Ugandako armadak LRA Jainkoaren Erresistentzia Armadako matxinoen aurka Garamba Parke Nazionalean egindako oldarraldia da horren erakusle. 

Abenduaren 25ean parkearen inguruko herrixketako 400 bat bizilagun hil zituzten. Sarraskia izan zen hura, zalantzarik gabe. Eta hedabideek LRA Ugandako gerrillari taldea egin dute gertatutakoaren erantzule. Beste iturri batzuen arabera, ordea, sarraskiaren atzean Ugandako Gobernua bera dago. Gobernu hori da, hain zuzen, Kivu eskualdea ustiatu duena, eta aurrerantzean ere ustiatzen jarraitu nahi du. 
